
SAOPŠTENJE ZA JAVNOST
Investiciona komisija RCC-a za Jugoistočnu Evropu u Sarajevu usvojila dvogodišnji program rada s ciljem jačanja konkurentnosti regiona 

SARAJEVO, 25. april 2012. godine – Investiciona komisija za Jugoistočnu Evropu (SEEIC) danas je u Sarajevu na prvom sastanku održanom pod okriljem Sekretarijata Vijeća za regionalnu saradnju (RCC) usvojila dvogodišnji Program rada za period 2012-2013. godina.  

Programom rada se nastoji razviti i realizirati zajednička vizija ekonomskog rasta Jugoistočne Evrope (JIE) do 2020, povećati konkurentnost regiona kroz podršku povezivanju privrednih društava, te predstaviti region kao atraktivan lokalitet za ulaganja.  
U svom uvodnom obraćanju generalni sekretar RCC-a Hido Biščević naglasio je da bi SEEIC mogao pomoći organima vlasti iz zemalja JIE da se okupe oko određenog broja glavnih regionalnih ciljeva u čijoj formulaciji i realizaciji bi im mogala pomoći Investiciona komisija. 
„Na ministarskoj konferenciji održanoj u novembru prošle godine SEEIC je ovlašten da uzme učešće u izgradnji Vizije 2020 za Jugoistočnu Evropu na kojoj je preuzeta i politička odgovornost da se s tim nastavi i u budućnosti. Vizija 2020 za JIE otvara novu mogućnost za regionalne inicijative da se bliže povežu sa strategijom Evropa 2020. Kroz ovu Viziju bi se mogao osigurati i okvir za intervencije u smislu Višekorisničnog instrumenta za predpristupnu pomoć (IPA) kao i za druge donatore angažirane u regionalnim intervencijama“. 
Generalni direktor u Ministarstvu vanjskih poslova Albanije i kopredsjedavajući SEEIC-a Genci Mucaj prenio je punu podršku budućem radu Investicione komisije za JIE pod okriljem RCC-a, kao i dvogodišnjem Programu rada te dodao da je prenos SEEIC-a sa Organizacije za ekonomsku saradnju i razvoj (OECD) na Vijeće za regionalnu saradnju glavno dostignuće na nivou regiona što ukazuje na povjerenje i pouzdanost RCC-a. 
„Nastojanja Investicione komisije će imati rezultata samo ukoliko ih budu jednako podržavale sve naše članice te stoga pozivam vođe ekonomskih timova zemalja u okviru SEEIC-a na blisku saradnju i intenzivnu komunikaciju kao i veze sa svim zainteresiranim stranama u ovom poduhvatu. Njihova stručnost i resursi su potrebni za oblikovanje zajedničkih politika i prioriteta, unaprijeđenje regionalnih lanaca vrijednosti i pretvaranje utvrđenih ciljeva u realnost na terenu, dok će sve to biti kvantificirano do kraja 2012. godine“. 
U saradnji s Evropskom komisijom (EK), u sklopu sastanka održana je sesija o programiranju regionalne komponente Instrumenta za pretpristupnu pomoć (IPA), posvećene razvoju privatnog sektora. 
„Evropska komisija podržava Viziju 2020 za JIE i Investicionu komisiju, jer je njihova uloga i dalje važna u vođenju regionalne saradnje i politike naprijed, posebno u svjetlu teške ekonomske situacije u Evropi,“ rekao je u svom obraćanju na sastanku Yngve Engstroem, šef Odjela za regionalne programe u Generalnoj direkciji za proširenje EK-a.

„Zemlje Zapadnog Balkana moraju definirati novi i održivi model rasta kako bi osigurale da regionalne kompanije i dalje imaju pristup kapitalu, te da region privuče strane investicije. ‘Inovacije‘ će biti ključne u poticanju i održavanju rasta. Iz naše perspektive, ovaj posao može se iskoristiti za naše intervencije i za bolju informiranost o napretku zemalja u procesu pridruživanja.“

Sastanak je okupio članice SEEIC-a iz regiona, nacionalne IPA koordinatore, kao i predstavnike međunarodnih organizacija, agencija za promociju investicija, donatora, te poslovne zajednice. 

SEEIC je zvanično pokrenut na ministarskoj konferenciji Programa za reformu, investicije, integritet i rast Jugoistočne Evrope (Program unaprijeđenja investicijskog okruženja) 27. juna 2006. godine u Beču. Njegove članice su Albanija, Bosna i Hercegovina, Bugarska, Hrvatska, Moldavija, Crna Gora, Rumunija, Srbija i Bivša Jugoslovenska Republika Makedonija, uz Kosovo* kao posmatrača. Investicionu komisiju čine viši ekonomski zvaničnici i njihovi savjetnici, a ona sama predstavlja koordinaciono tijelo na visokom nivou sa zadatkom da unaprijedi regionalno vođstvo u smislu zajedničkih strategija na polju konkurentnosti i reforme vezane za investicije. Sekretarijat RCC-a je preuzeo upravljanje SEEIC-om od OECD-a u novembru 2011. godine i trenutno predsjedava Komisijom zajedno sa Albanijom. 

Program rada SEEIC-a za 2011-2013. godinu bit će dostupan od sutra na web stranici RCC-a www.rcc.int. 
Pratite nas na twitter.com/rccint. 

_________________________

Kao nasljednik Pakta stabilnosti za Jugoistočnu Evropu, Vijeće za regionalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na ekonomski i društveni razvoj, infrastrukturu i energetiku, pravosuđe i unutrašnje poslove, sigurnosnu saradnju, izgradnju ljudskih potencijala, parlamentarnu saradnju i razvoj medija. Sjedište RCC-a je u Sarajevu, Bosna i Hercegovina, a u njegovom članstvu se nalazi 46 zemalja, organizacija i međunarodnih finansijskih institucija.
* Ovaj naziv ne prejudicira status Kosova i u skladu je sa Rezolucijom 1244 i odlukom Međunarodnog suda pravde o kosovskoj deklaraciji o nezavisnosti. 
______________________________________________________________________________________

Za više informacija kontaktirajte Dinku Živalj, glasnogovornicu Vijeća za regionalnu saradnju, tel: +387 33 561 700, fax: +387 33 561 725, mob: +387 62 341 881, e-mail: dinka.zivalj@rcc.int, web: www.rcc.int.

